Коми Республикаса Юралысьӧс Медводдза вежысь Алексей Чернов вӧзйис Рытыв-Войвывса парламентарийяслы водзмӧстчӧмӧнджык уджавны Каналан Думаын да Федерация Сӧветын найӧс петкӧдлысьяскӧд.

Алексей Чернов участвуйтіс Россияса Рытыв-Войвывлӧн Парламентскӧй ассоциацияса 43 конференциялӧн уджын, мый мунӧ Сыктывкарын.

Алексей Чернов висьталіс чолӧмалана кывъяс Коми Республикаса Юралысь Вячеслав Гайзер нимсянь да тӧдчӧдіс Парламентса ассоциациялысь аслыспӧлӧслунсӧ да тӧдчанунсӧ. Ассоциациялӧн уджыс нуӧдсьӧ эскпертнӧй сеть режимын сы могысь, медым ӧтувтны Россиялӧн Рытыв-Войвывса оланпас пыртысьяслысь позицияяссӧ федеральнӧй тшупӧд вылӧ петкӧдӧмӧн. Бур петкӧдласъяс пример пыдди вайӧдігӧн Коми Республикаса Юралысьӧс Медводдза вежысь висьталіс конференцияса сёрнитанторъяслысь темаяс — алкоголь бӧрся видзӧдӧмкӧд йитчӧм юалӧмъяс, ас вӧляя ӧтмунӧм сӧвмӧдӧм, пенсионнӧй системаын вежсьӧмъяс.

«Вӧльгым тӧлысь 17 лунӧ  Россиялӧн Рытыв-Войвывса Парламентскӧй ассоциация кутас пасйыны ассьыс тыр арлыд тырӧмсӧ. 18 во чӧж уджалігӧн лои лӧсьӧдӧма оланпас пыртан водзмӧстчӧмъяссӧ колана ногӧн дасьтан да на серти уджалан, сӧгласуйтан система. Талун колӧ торйӧн уджавны сы вылын, кыдзи петкӧдны найӧс федеральнӧй тшупӧд вылӧ. Сувтӧ юалӧм, мыйын ассоциациялӧн тыдалана да тӧдчана уджыс? Сыын, мый зэв сьӧкыд сӧгласуйтны зэв тӧдчана юалӧмъяс кузя дінмуяс костын позицияяс письмӧасьӧмӧн да бумага вылын уджаланартъяс серти. Колӧ  ӧта-мӧдкӧд аддзысьлігӧн вежласьны видзӧдласъясӧн, мӧвпъясӧн, колӧ нуӧдны эскперта дискуссияяс. Ӧнія кадӧ позьӧ сёрнитны ассоциациялӧн удж йылысь кыдзи Каналан Думаын, дінмуса оланпас пыртысь собраниеясын оланпас пыртан удж  аслыспӧлӧса збыльмӧдӧм», - тӧдчӧдіс Алексей Чернов.

Ассоциациялӧн уджын верктуя туйвизьяс пиысь ӧтиӧн А.Чернов пасйис Каналан Думаса депутатъяс да Рытыв-Войвыв дінмуяс петкӧдлысь Федерация Сӧветӧ пырысьяс костын водзмӧстчана удж. Тайӧ уджыс лоӧ коланаӧн да бурӧн федеральнӧй тшупӧдын дінмуяслысь интересъяс дорйӧмын да водзӧ нуӧдӧмын.

«Миян эмӧсь бур примеръяс, кор Каналан Думаса депутатъяс отсӧгӧн федеральнӧй тшупӧдын примитісны миянлысь оланпас водзмӧстчӧмъяс, - тӧдчӧдіс Алексей Чернов.
